
Ստալինի մահից հետո բարենպաստ 
պայմաններ ստեղծվեցին մշակույթի 
զարգացման համար։ ԽՄԿԿ XX հա­
մագումարում անհատի պաշտամունքի 
քննադատությունը, աքսորավայրերից և 
բանտերից հարյուրհազարավոր բռնա­
դատվածների, այդ թվում՝ ստեղծագործող 
մտավորականների վերադարձը, գրա­
քննության թուլացումը դրականորեն ազ­
դեցին մշակույթի զարգացման վրա: Այս 
ամենը հանգեցրեց 1960–ական թթ. ազա­
տամիտ մշակույթի առանձին երևույթների 
հանդես գալուն, այսպես կոչված՝ «վաթ­
սունականների» շարժմանը։

1950–ական թթ. կեսից մինչև 1960–
ական թթ. կեսը ԽՍՀՄ պատմության 
մեջ մտավ «ձնհալ» անվամբ։ «Ձնհալին» 
հետևեց 20–ամյա «լճացումը», որը մշա­
կույթի բնագավառում բնորոշվեց հա­
կասական միտումներով. մի կողմից՝ 
շարունակվում  էր գիտության ու մշակույ­
թի զարգացումը, մյուս կողմից՝ ուժեղա­
նում  էր ստեղծագործող մտավորակա­
նության գաղափարական հսկողությունը 
իշխանությունների կողմից։

Սոցիալիզմի համակարգի վերակա­
ռուցման ընթացքում, որը սկսեց Մ. Գոր­
բաչովը 1985 թ., տեղի ունեցավ ձևավոր­
ված կարծրատիպերի վերանայում։ Մինչ 
ԽՍՀՄ փլուզումը՝ վեց տարվա ընթաց­
քում, մշակութային կյանքը արմատապես 
փոխվեց, դարձավ համեմատաբար ավելի 
բազմազան։ «Սոցիալիստական մշակույ­
թը» իր տեղը սկսեց զիջել համամարդ­
կային արժեքների գնահատմանը:

Կրթական համակարգը: Հետպա­
տերազմյան տարիներին ԽՍՀՄ–ում, այդ 
թվում՝ Հայաստանում, ընդլայնվում  էր 
դպրոցական ցանցը: Այդ տարիներին 
հաջողությամբ շարունակվեց անցու­
մը համընդհանուր պարտադիր յոթնա­

մյա կրթության, որը վերջնականապես 
իրագործվեց 1948–1949 ուսումնական 
տարում: 1959 թ. մտցվեց ութամյա պար­
տադիր կրթություն: Ծավալվեց դպրոցա­
շինությունը:

Տարեցտարի ավելանում  էր միջնա­
կարգ դպրոցների քանակը: Եթե պատե­
րազմից անմիջապես հետո հանրապե­
տությունում գործում  էր 300 միջնակարգ 
դպրոց, ապա 1960–1961  թթ.` 400–ից 
ավելի: 1966–1967 ուսումնական տարում 
անցում կատարվեց ընդհանուր միջնա­
կարգ կրթության` 10–ամյա ուսուցմամբ: 
1985–1986 ուստարում հանրապետությու­
նում գործում  էր մոտ 1500 հանրակրթա­
կան դպրոց՝ ավելի քան 600 հազար սովո­
րողներով:

ՀԽՍՀ–ում միջնակարգ մասնագիտա­
կան ուսումնական հաստատությունների 
հիմնական տեսակներն  էին տեխնիկում­
ներն ու ուսումնարանները: 1986  թ. հան­
րապետությունում կար 65 միջնակարգ 
մասնագիտական հաստատություն՝ 156 
մասնագիտության գծով և 48 հազար սո­
վորողներով:

1950–1951 ուսումնական տարում հան­
րապետության 15 բուհերում սովորում էր 
15 հազար ուսանող, 1957–1958–ին՝ 11 

Հայաստանի Գիտությունների ազգային 
ակադեմիան

բուհերում արդեն սովորում էր ավելի քան 
20 հազար ուսանող։

Գիտությունների ակադեմիան: 
Գիտահետազոտական կենտրոննե­
րը: Հետպատերազմյան շրջանում Հայ­
կական ԽՍՀ Գիտությունների ակադեմի­
ան դարձավ երկրի գիտական առաջատար 
կենտրոններից մեկը։ 1947  թվականին 
Հայաստանի Գիտությունների ակադե­
միայի նախագահ ընտրվեց ականավոր 
գիտնական, աստղաֆիզիկոս, ակադեմի­
կոս Վիկտոր Համբարձումյանը։

1950–ական թվականներից խորհր­
դային երկիրը թևակոխեց գիտատեխնի­
կական հեղաշրջման նոր ժամանակա­
շրջան։ Լուրջ տեղաշարժեր կատարվեցին 
տեխնիկայի բնագավառում, սկսեցին 
առաջատար դեր խաղալ ավտոմատիկան 
ու կիբեռնետիկան։

Գիտական աշխատանքի ծավալումը և 
նոր ուղղությունների առաջացումը թելա­
դրեցին գիտական կադրերի արագ աճի, 
որակավորման բարձրացման անխուսա­
փելի պահանջ։ Ընդլայնվեց գիտահետա­
զոտական հիմնարկների ցանցը։ 1967  թ. 
Հայաստանում գործում  էր 112 գիտահե­
տազոտական հիմնարկ։ Դրանցում ընդ­
գրկված աշխատողների ընդհանուր թիվն 

անցնում էր 20 հազարից, որից ավելի քան 
8 հազարը գիտական աշխատողներ էին։

Համաշխարհային ճանաչում են վայե­
լում աստղաֆիզիկայի բնագավառում 
Հայաստանում կատարված ուսումնասի­
րությունները։ Բյուրականի աստղաֆի­
զիկական աստղադիտարանը դարձավ 
աստղագիտության ոլորտի գիտահետա­
զոտական խոշոր կենտրոններից մեկն 
աշխարհում՝ Վիկտոր Համբարձումյանի 
գլխավորությամբ: Ականավոր աստղաֆի­
զիկոսը 1962–1965 թթ. զբաղեցրեց Աստ­
ղագետների միջազգային միության նա­
խագահի պատվավոր պաշտոնը։

Նշանակալի հաջողություններ ձեռք 
բերվեցին ֆիզիկայի բնագավառում։ 
1958 թ. ֆիզիկայի ինստիտուտում սկսվե­
ցին ԽՍՀՄ խոշորագույն՝ 6 միլիարդ 
էլեկտրոն–վոլտ էներգիայով էլեկտրո­
նային արագացուցչի նախագծումն ու 
կառուցումը՝ ԽՍՀՄ Գիտությունների 
ակադեմիայի թղթակից անդամ Արտեմ 
Ալիխանյանի ղեկավարությամբ։ 1967  թ. 
էլեկտրոնային արագացուցչի շահագործ­
մամբ Հայաստանի և Խորհրդային Միու­
թյան շատ ֆիզիկոսներ հնարավորություն 
ստացան բարդ փորձեր կատարելու մի­
ջուկային ֆիզիկայի բնագավառում։

Արագածի և Նոր Ամբերդի կայաննե­
րում շարունակվեցին հետազոտություն­
ները տիեզերական ճառագայթների 
ուսումնասիրման ասպարեզում։

1956  թ. ստեղծվեց Գիտությունների 
ակադեմիայի նուրբ օրգանական քիմի­
այի ինստիտուտը, որը ակադեմիկոս Ար­
մենակ Մնջոյանի գլխավորությամբ մեծ 
հաջողությունների հասավ դեղանյութերի 
ստեղծման, կենսաբանական ակտիվ մի­
ացությունների սինթեզման ասպարեզում։

Կիբեռնետիկայի, էլեկտրոնիկայի 
զարգացումը: 1950–ական թթ. կեսե­

Վիկտոր Համբարձումյան

րից Հայաստանում մեծ հաջողություններ 
գրանցվեցին մաթեմատիկայի գծով տար­
վող հետազոտական աշխատանքի բնա­
գավառում։ Առաջին հաջողությունները 
կապված  էին ակադեմիկոսներ Արտաշես 
Շահինյանի և Սերգեյ Մերգել յանի անուն­
ների հետ։

1950–ական թթ. վերջերից հետազո­
տական աշխատանքներ ծավալվեցին 
հաշվողական մաթեմատիկայի և կիբեռ­
նետիկայի ոլորտներում։ Գիտնականներն 
ու ճարտարագետները նախագծեցին 
«Հրազդան», «Նաիրի» և այլ տիպի էլեկտ­
րոնային հաշվիչ բարդ մեքենաները։

Հայագիտության զարգացումը: 
Հետպատերազմյան տարիներին անհա­
տի պաշտամունքի պատճառով հայագի­
տության զարգացումն ընթանում էր ծանր 
պայմաններում։ Ստալինյան բռնաճնշում­
ները կասեցնում էին պատմական, տնտե­
սագիտական և փիլիսոփայական գիտու­
թյունների զարգացումը։ Խորհրդահայ 
պատմաբանները ստիպված  էին պատ­
մական դեպքերն ու իրադարձություննե­
րը հարմարեցնել այն ժամանակ իշխող 
կարծրատիպերին: Հայ ժողովրդի պատ­
մության մի շարք կարևոր ժամանակա­
շրջաններ սխալ, կանխակալ կերպով էին 
լուսաբանվում, իսկ հիմնախնդիրների մի 
ամբողջ շարք առհասարակ անտեսվում և 
չէր ներկայացվում։

1950–1960–ական թթ. պատմագիտու­
թյան բնագավառում ուսումնասիրություն­
ներ ծավալվեցին հայ ժողովրդի պատմու­
թյան, հնագիտության, ազգագրության ու 
արևելագիտության գծով։ Հետագա տա­
րիներին խորհրդահայ պատմաբանները 
ձեռք բերեցին զգալի հաջողություններ։ 
Պատմագիտության զարգացման գոր­

ծում մեծ դեր խաղացին ակադեմիկոսներ 
Աշոտ Հովհաննիսյանը, Աբգար Հովհան­
նիսյանը, Մկրտիչ Ներսիսյանը, Սուրեն 
Երեմյանը և ուրիշներ։ Հայ ժողովրդի 
պատմության տարբեր դարաշրջանների 
վերաբերյալ ստեղծվեցին մի շարք ընդ­
հանրացնող աշխատություններ: 1960–
1980–ական թթ. հրատարակվեց «Հայ 
ժողովրդի պատմություն» ութհատորյակը, 
որն արժանացավ պետական մրցանակի։

1950–1960–ական թթ. հաջողություն­
ների հասավ հնագիտությունը։ Արդյու­
նավետ  էին համաշխարհային ճանաչում 
ստացած ուրարտական և հելլենիստա­
կան շրջանի հուշարձանների պեղումնե­
րը։ Հնագիտության ասպարեզում հայտ­
նի անուններ դարձան Բ.  Պիոտրովսկին, 
Բ.  Առաքել յանը, Կ.  Ղաֆադարյանը և 
ուրիշներ:

1950–1960–ական թթ. բարեն­
պաստ  էին հայ գրականագիտության 
զարգացման համար։ Հաղթահարվե­
ցին գրական ժառանգության գնահատ­
ման հարցում թույլ տրված սխալները։ 
Ստեղծվեցին մի շարք ընդհանրացնող 
աշխատություններ հայ գրականության 
պատմության վերաբերյալ՝ «Հայ նոր 
գրականության պատմության» երեք հա­
տորները, «Սովետահայ գրականության 
պատմության» երկհատորյակը և այլ աշ­
խատություններ։

1950–ական թթ. լուրջ ձեռքբերումներ 
եղան լեզվաբանության բնագավառում։ 
Գիտական կարևոր ներդրումներ կատա­
րեցին ակադեմիկոսներ Էդուարդ Աղայա­
նը, Գևորգ Ջահուկյանը և ուրիշներ։

Նկատելի նվաճումներ եղան նաև հու­
մանիտար մյուս գիտությունների բնագա­
վառներում։

Հարցեր և առաջադրանքներ

1. Որո՞նք էին Խորհրդային Հայաստանի մշակույթի զարգացման հիմնական միտում­
ները 1945–1991 թվականներին:

2. Ներկայացրե՛ք Խորհրդային Հայաստանի կրթական համակարգը. ի՞նչ ձեռքբերում­
ներ արձանագրվեցին:

3. Ե՞րբ է հիմնվել Հայկական ԽՍՀ Գիտությունների ակադեմիան, և ո՞վ էր առաջին նա­
խագահը: Խորհրդահայ գիտության ի՞նչ նշանավոր կենտրոններ գիտեք, ե՞րբ  են 
հիմնադրվել: Գիտության ո՞ր բնագավառները զարգացան: Նշե՛ք խորհրդահայ գի­
տության կարևոր նվաճումները: Ովքե՞ր  էին խորհրդահայ գիտության նշանավոր 
ներկայացուցիչները, ի՞նչ գիտեք նրանց մասին:

4. Ի՞նչ ընթացք ունեցավ հայագիտության զարգացումը Խորհրդային Հայաստանում: 
Խորհրդահայ ի՞նչ նշանավոր պատմաբաններ և հնագետներ գիտեք: Ի՞նչ ձեռքբե­
րումներ արձանագրվեցին հայագիտության բնագավառում:

§ 2. ԳՐԱԿԱՆՈՒԹՅՈՒՆԸ ԵՎ ԱՐՎԵՍՏԸ

Գրականությունը: Հետպատերազ­
մյան տարիներին գրական ասպարեզ 
իջավ երիտասարդ գրողների նոր սե­
րունդ, որը թարմ շունչ բերեց հայ գրա­
կանությանը: Համաժողովրդական սի­
րո արժանացան Հովհաննես Շիրազը, 
Պարույր Սևակը, Համո Սահյանը, Սիլվա 
Կապուտիկյանը, Գևորգ Էմինը, Վահագն 
Դավթյանը, Սերո Խանզադյանը և ուրիշ­
ներ: Իրենց ստեղծագործական ուղին էին 
շարունակում Ավետիք Իսահակյանը, Դե­
րենիկ Դեմիրճյանը, Ստեփան Զորյա­
նը, Նաիրի Զարյանը, Հրաչյա Քոչարը 
և ուրիշներ: Հեռավոր Սիբիրի կալանա­
վայրերում տևական տառապանք կրելուց 
հետո նրանց միացան Հայաստան վե­
րադարձած Գուրգեն Մահարին, Մկրտիչ 
Արմենը, Վահրամ Ալազանը, Վաղարշակ 
Նորենցը:

Ստալինի մահից և ԽՄԿԿ XX համա­
գումարից հետո խորհրդահայ գրականու­
թյան զարգացումն ընթացավ նոր հունով: 
Սկսեցին վերականգնվել պատմականու­
թյան և ժողովրդայնության սկզբունքնե­
րը, վերստին ուշադրության կենտրոնում 

հայտնվեց մարդ–անհատը` իր անձնա­
կան կյանքով, խոհերով ու ապրումներով:

Ստեղծագործական բուռն կյանք ապ­
րեց Պարույր Սևակը, որի այդ տարի­
ների վաստակն ամփոփված  է հատկա­
պես «Անլռելի զանգակատուն», «Մարդը 
ափի մեջ», «Եղիցի լույս» գրքերում: Նրա 
ստեղծագործության մեջ հառնեց իրա­
կան մարդը` իր դրամատիկ, հարուստ նե­
րաշխարհով, պատմական հիշողությամբ, 
ժամանակի հանդեպ ունեցած պատաս­
խանատվությամբ: Հովհաննես Շիրա­
զի հարուստ գրական ժառանգության 
մեջ ծանրակշիռ տեղ զբաղեցրին Հայոց 
մեծ եղեռնի, բռնազավթված հայրենիքի 
խորհրդանիշ Արարատ լեռան, մայրու­
թյան և այլ թեմաներ:

1960–1970–ական թթ. ծնվեց «գյու­
ղական արձակը»: Հրանտ Մաթևոսյանը, 
Մուշեղ Գալշոյանը և մյուսները ոչ միայն 
արձանագրում  էին գյուղի մարդու գի­
տակցության և բարոյականության խոր 
փոփոխությունները, այլև ցույց էին տալիս 
այդ փոփոխությունների դրամատիկ կող­
մերը` սերունդների կապի խզումը, մար­

դու և բնության փոխհարաբերությունների 
խաթարումը և այլն:

1980–ական թթ. երկրորդ կեսին 
խորհրդային հասարակությունում և մշա­
կույթում հակասությունների սրումը ար­
ձագանք գտավ նաև գրական ստեղծա­
գործություններում: Վերակառուցման 
քաղաքականության և հրապարակայ­
նության գաղափարների զարգացման 
ընթացքում գրողների մի մասը հանդես 
եկավ ստեղծագործական գործընթացնե­
րին կուսակցության և պետության միջա­
մտության դեմ:

Երաժշտությունը: Հետպատերազ­
մյան տարիներին լուրջ տեղաշարժեր 
եղան երաժշտական արվեստի բնագա­
վառում: Համաշխարհային երաժշտար­
վեստում Արամ Խաչատրյանին մեծ ճա­
նաչում բերեց «Սպարտակ» բալետը, 
որում մարմնավորվել է ազատության հա­
մար մղվող հերոսական պայքարի թեման: 
Հայ երաժշտական արվեստում խոշոր 
ավանդ էին Գրիգոր Եղիազարյանի, Ալեք­
սանդր Հարությունյանի, Առնո Բաբաջա­
նյանի, Էդվարդ Միրզոյանի, Էդգար Հով­
հաննիսյանի ստեղծագործությունները:

Թատրոնը: Հայ թատրոնի հետպա­
տերազմյան առաջին տասնամյակի աչքի 
ընկնող երևույթներից  էր Նաիրի Զարյա­
նի «Արա Գեղեցիկ» ողբերգության ներ­
կայացումը: 1960–1980–ական թթ. հայ 
հեղինակների պիեսների հիման վրա 
թատրոններում բեմադրվեցին շատ ներ­
կայացումներ, որոնք ջերմ ընդունելու­
թյան արժանացան հանդիսատեսի կող­
մից:

Սկսվեց հայ բեմարվեստի սերնդա­
փոխության բարդ ընթացքը: Թատրոնի 
մեծ վարպետներ Օլգա Գուլազ յանի, Վա­
ղարշ Վաղարշյանի, Ավետ Ավետիսյանի 
կողքին բեմում արդեն իրենց խոսքն  էին 

ասում Վարդան Աճեմյանը, Գուրգեն 
Ջանիբեկյանը, Դավիթ Մալ յանը, Բաբ­
կեն Ներսիսյանը: Բեմում հաստատուն 
տեղ էին գրավում Մետաքսյա Սիմոնյանը, 
Խորեն Աբրահամյանը, Մհեր Մկրտչյանը, 
Սոս Սարգսյանը և ուրիշներ: Այս անուննե­
րի հետ են կապվում թատրոնում և՛ ժամա­
նակակիցների կերպարների անկրկնելի 
մեկնաբանությունները, և՛ դասական կեր­
պարների նորովի անձնավորումները:

Ժամանակակից բեմարվեստի զար­
գացմանը նպաստելու առումով մեծ նշա­
նակություն ունեցավ Երևանի դրամատի­
կական թատրոնի հիմնադրումը՝ ռեժիսոր 
Հրաչյա Ղափլանյանի ղեկավարությամբ:

Կինոն: Հայրենական մեծ պատե­
րազմն ընդհատեց Հայաստանի կի­
նոարվեստի զարգացումը: Պատերազմի 
սկզբից նկարահանվել  էր ընդամենը եր­
կու գեղարվեստական կինոնկար, որոն­
ցից հայտնի է «Դավիթ Բեկը»:

Հայկական կինոարվեստի զարգաց­
ման նոր՝ ժամանակակից փուլը սկսվեց 
1950–ական թթ. կեսից: Նկարահանվեց 
«Նվագախմբի տղաները» ֆիլմը, որը մեծ 
հաջողություն ունեցավ, իսկ «Ոսկե ցլիկ», 
«01–99», «Տժվժիկ» կարճամետրաժ ֆիլ­
մերն անմիջապես սիրվեցին իրենց հու­
մորով, հյութեղ կերպարներով:

Տեսարան Ա. Խաչատրյանի «Սպարտակ» բալետից՝ 
բեմադրված Ա. Սպենդիարյանի անվան օպերայի և 
բալետի թատրոնում: Սպարտակ՝ Վիլեն Գալստյան

1960–1970–ական թթ. խորհրդա­
հայ կինոարվեստի վերելքի ժամանա­
կաշրջանն  էր: Ստեղծվեցին կինոնկար­
ներ, որոնք այսօր էլ համաժողովրդական 
սեր են վայելում, և չի խամրում նրանց գե­
ղարվեստական արժեքը. «Բարև՛, ես եմ», 
«Եռանկյունի», «Մենք ենք, մեր սարերը», 
«Սարոյան եղբայրներ», «Նռան գույնը» և 
այլն: Այս ֆիլմերը ներկայացնում են հայ­
կական կինոյի «նոր ալիքը»:

Նկատելի տեղաշարժ է կատարվել ժա­
մանակակից կատակերգության ժանրում: 
Սիրված կինոկատակերգություններից են 
«Հայրիկ», «Հարսնացուն հյուսիսից», 
«Տղամարդիկ» կինոնկարները: Հաջորդ 
տասնամյակը (1976–1985  թթ.) առանձ­
նանում  է կինոարտադրանքի ընդհանուր 
որակական մակարդակի վերելքով: Նկա­
րահանվեցին «Երկունք» և «Նահապետը» 
կինոնկարները: Առաջինը պատմական 
ֆիլմի ժանրը հարստացնում  է լայն էպի­
կական շնչով, երկրորդը բանաստեղծա­
կանությամբ և զգացմունքային մեծ ուժով 
հաստատում է մարդասիրության և պատ­
մական արդարության գաղափարները:

Կերպարվեստը: Հետպատերազ­
մյան տարիներն արվեստին վերադարձ­
րին տեսակների բազմազանությունն 
ու ստեղծագործողների անհատական 
դրսևորումները: Մարտիրոս Սարյանի 
ստեղծագործության մեջ նոր ուժով ներ­
կայացան բնության ընդհանրացված 
պատկերները: Մ.  Սարյանը՝ Վարպետը, 
դարձավ ազգային կերպարվեստի դպրո­
ցի նահապետը:

Հետստալինյան ժամանակաշրջա­
նում կերպարվեստի զարգացման հա­
մար ավելի նպաստավոր պայմաններ 
ստեղծվեցին: 1950–ական թթ. հայկա­
կան արվեստի վերելքը պայմանավորվեց 
նաև 1945–ին Երևանի գեղարվեստական 

ինստիտուտի հիմնադրումով: Ասպարեզ 
մտավ նոր սերունդ, որը ձգտում  էր նո­
րովի արտահայտելու հասարակությանը 
հուզող խնդիրները:

Մեծ  էր Հովհաննես Զարդարյանի 
ներդրումը պատկերարվեստի զարգաց­
ման գործում: 1940–ական թթ. վերջին ար­
վեստի վարպետների շարքը համալրեցին 
հայրենադարձ նկարիչները: Հատկապես 
ծանրակշիռ  էր Հարություն Կալենցի և 
Հակոբ Հակոբյանի դերը նուրբ գույների 
ներդաշնակությամբ գեղանկարչական 
նոր դպրոցի կազմավորման գործում:

1950–1970–ական թթ. հայկական գե­
ղանկարչության ամենաբնորոշ գծերն էին 
ավանդական ժանրերի միաձուլումը, 
մարդկանց և բնապատկերի համադրումը: 
1950–ական թթ. կեսին Սարգիս Մուրա­
դյանի և Գրիգոր Խանջյանի ստեղծագոր­
ծական պաթոսի հիմքում XX դարի սկզբի 
ողբերգական իրադարձություններն  էին՝ 
Ս. Մուրադյանի «Կոմիտասի վերջին գիշե­
րը», Գ.  Խանջյանի «Իմ ժողովրդի պատ­
մության տարեթվերից» նկարաշարերը, 
Պ. Սևակի «Անլռելի զանգակատուն» պոե­
մի պատկերազարդումը:

1950–ական թվականներից դասա­
կան ոճը զարգացում ապրեց Երվանդ 
Քոչարի «Սասունցի Դավիթ», Արտաշես 
Հովսեփյանի «Ալեքսանդր Թամանյան», 
Նիկողայոս Նիկողոսյանի «Միքայել 
Նալբանդյան» մոնումենտալ ստեղծագոր­
ծություններում, որոնք նոր տեսք տվեցին 
Երևանի կենտրոնական փողոցներին:

Գեղանկարչության մեջ ուրույն տեղ 
զբաղեցրեց Մինաս Ավետիսյանը: Նա նո­
րովի մեկնաբանեց սարյանական մեթոդի 
հնարավորությունները: Մ.  Ավետիսյա­
նի կտավները («Ջաջուռ», «Ծնողներս», 
«Սպասում»), որմնանկարները խոսում են 
անհատի ճակատագրի դրամատիզմի, 

տոկունության և գեղեցկության մասին: 
Նկարչի վրձնին  են պատկանում 20–ից 
ավելի որմնանկարներ:

Ճարտարապետությունը: Հետ­
պատերազմյան շրջանում կառուցվել  են 
հասարակական շենքերի համալիրներ, 
որոնք արժեքավոր ներդրում  են խորհր­
դահայ ճարտարապետության մեջ: Լա­
վագույնը Ալեքսանդր Թամանյանի նա­
խագծած և 1958  թ. ավարտած՝ Երևանի 
Լենինի հրապարակի (Հանրապետու­
թյան հրապարակի) ճարտարապետա­
կան համալիրն է: Այն վկայում է հայ ճար­
տարապետության ժառանգության վրա 
հիմնված նոր քաղաքաշինական արվես­
տի աննախադեպ վերելքի մասին:

Ճարտարապետության նվաճումնե­
րը մարմնավորվել  են նաև մի շարք այլ 

հասարակական շենքերում. Երևանում՝ 
ներկայիս ՀՀ Ազգային ժողովի շենքը, 
Գիտությունների ազգային ակադեմիայի 
նախագահության շենքը, երկաթուղային 
կայարանի շենքը, Մատենադարանը:

1960–1980–ական թթ. կառուցվել  են 
պատմության նշանավոր դեպքերն ու 
դեմքերը հավերժացնող հուշարձաններ, 
որոնցից  են Հայրենական մեծ պատե­
րազմի զոհերին նվիրված հուշարձան­
ները հանրապետության գրեթե բոլոր 
բնակավայրերում, Մեծ եղեռնի զոհերի 
հուշահամալիրը Ծիծեռնակաբերդում, 
Սարդարապատի հերոսամարտի հուշա­
համալիրը, «Մայր Հայաստան» հուշար­
ձանը Լենինականում և այլն:

Հարցեր և առաջադրանքներ

1. Խորհրդահայ գրականության ո՞ր նշանավոր ներկայացուցիչներին գիտեք. թվարկե՛ք 
նրանց ստեղծագործություններից: Դրանցից որո՞նք եք կարդացել:

2. Թվարկե՛ք խորհրդահայ նշանավոր կոմպոզիտորների և նրանց ստեղծագործու­
թյունները: Որո՞նք եք լսել:

3. Խորհրդահայ ո՞ր նշանավոր թատերագիրներին և դերասաններին գիտեք:
4. Թվարկե՛ք խորհրդահայ նշանավոր կինոգործիչների և նրանց գործերը: Դրանցից 

որո՞նք եք դիտել. ինչո՞վ են դրանք ձեզ դուր եկել:
5. Ո՞ր նշանավոր խորհրդահայ կերպարվեստագետներին գիտեք:
6. Ներկայացրե՛ք խորհրդահայ ճարտարապետության նվաճումները. ի՞նչ նշանավոր 

կառույցներ գիտեք, ո՞ւմ նախագծով են կառուցվել:

§ 3. ՍՓՅՈՒՌՔԱՀԱՅ ՄՇԱԿՈՒՅԹԸ

Սփյուռքահայ դպրոցը: Սփյուռքա­
հայ կյանքի կարևորագույն մաս կազմող 
դպրոցները երկու տիպի էին՝ ամենօրյա և 
մեկօրյա: Մեկօրյա դպրոցների լայն ցանց 
գոյություն ուներ ԱՄՆ–ում, Ֆրանսիայում, 
Անգլիայում և Ավստրալիայում: Դպրո­
ցական ցանցն ավանդույթի ուժով պահ­
պանվում  էր Թուրքիայում: Ստամբուլում 

ապրող հայերի ճնշող մեծամասնության 
երեխաները, սկզբնական կրթությունը 
ստանալով ազգային նախակրթարաննե­
րում, մեծ մասամբ շարունակում  էին սո­
վորել հայկական միջնակարգ դպրոցնե­
րում, լիցեյներում, երբեմն՝ ֆրանսիական 
և ամերիկյան, հազվադեպ՝ թուրքական 
դպրոցներում:

Իրանում ապրող հայերն ունեին շուրջ 
6 տասնյակ դպրոց: Որոշ հայ աշակերտ­
ներ ուսում  էին ստանում օտար դպրոց­
ներում, մասնավորապես՝ ֆրանսիական 
և ամերիկյան լիցեյներում: Հայկական 
նախակրթարաններն ավարտողների մի 
մասը նույնպես շարունակում  էր սովորել 
օտար դպրոցներում:

Սփյուռքահայ կրթական կյանքի 
կենտրոնը Լիբանանն էր: XX դ. երկրորդ 
կեսին Բեյրութի գրեթե բոլոր դպրոցնե­
րի համար կառուցվել  էին հարմարավետ 
շենքեր: Բազմաթիվ միջնակարգ դպրոց­
ներ ու տասնյակ մանկապարտեզ–նախա­
կրթարաններ համընդհանուր ճանաչում 
ունեին:

Կազմակերպված դպրոցական հա­
մակարգ ուներ սիրիահայ գաղութը: Հա­
լեպի ճեմարանները և վարժարանները 
Սփյուռքի լավագույն միջնակարգ դպրոց­
ներից էին:

Մեծ համբավ ուներ Կիպրոսի Մելգո­
նյան կրթական հաստատությունը, որը, 
միջնակարգի ծրագրից բացի, երկամյա 
դասընթացով պատրաստում էր ուսուցիչ­
ներ, լրագրողներ ու այլ մասնագետներ:

ԱՄՆ–ում հայկական դպրոցաշինու­
թյունն ընդամենը 50–ամյա պատմություն 
ունի: Առաջին ամենօրյա դպրոցը բաց­
վել  է 1963–ին Լոս Անջելեսում: 1982–ին 
քաղաքում գործել  է 8 ամենօրյա դպրոց: 
Նախակրթարաններ կային Նյու Յորքում, 
Ֆիլադելֆիայում, Սան Ֆրանցիսկոյում, 
Ֆրեզնոյում, Նյու Ջերսիում, Դետրոյտում: 
Մոնրեալում և Տորոնտոյում (Կանադա) 
գործում  էին 4–ական ամենօրյա հայկա­
կան վարժարաններ:

Սփյուռքահայ կրթական հաստա­
տությունների մեջ առանձնահատուկ 
տեղ ուներ Բեյրութի Հայկազյան հա­
մալսարանը, որի շրջանավարտները 
ստանում  էին արվեստի պսակավորի 
(բակալավր) և գիտության պսակավորի 
(մագիստրոս) տիտղոսներ: Դրանք հա­
վասար  էին լիբանանյան համալսարան­
ների շրջանավարտներին շնորհվող աս­
տիճաններին:

Սփյուռքահայ մամուլը: Սփյուռքի 
պայմաններում մամուլը շարունակում  էր 
մնալ ազգային կյանքի զարգացման հիմ­
նական սյուներից մեկը։ Գրեթե ամեն քա­
ղաքական կուսակցություն, ուսումնական 
հաստատություն, եկեղեցական, հասա­

Վիլ յամ ՍարոյանՇառլ Ազնավուր

րակական, հայրենակցական, բարեխ­
նամ, մշակութային ու մարզական կազմա­
կերպություն ուներ իր պարբերականը։

1961 թ. Սփյուռքում լույս էր տեսնում 134 
անուն պարբերական, որից 16–ը՝ օրա­
թերթ։ 1985 թ. դրանց թիվը հասել էր 225–ի: 
Ամերիկահայ գաղութն ուներ երեսունից 
ավելի թերթ ու ամսագիր։ Ֆրանսահայ 
գաղթօջախում հրատարակվում  էին տա­
սից ավելի հայերեն պարբերականներ։

Լիբանանահայ մամուլն ուղղություն էր 
տալիս սփյուռքահայ կյանքին։ 1946  թ. 
Բեյրութում սկսեց հրատարակվել «Անի» 
ամսագիրը՝ բանաստեղծ Վահե Վահյա­
նի խմբագրությամբ։ Բեյրութում հրատա­
րակվում էր հայերեն չորս օրաթերթ («Ազ­
դակ», «Արարատ», «Զարթօնք», «Այգ»), 
հինգ շաբաթաթերթ, մի քանի ամսագիր 
և այլն։

Նախկին պարբերականների կողքին 
(«Ժամանակ», «Նոր լուր», «Մարմարա» 
օրաթերթեր, «Սուրբ փրկիչ» տարեգիրք) 
հետպատերազմյան տարիներին Ստամ­
բուլում ասպարեզ եկան նոր թերթեր ու 
հանդեսներ։

Շարունակում  էին լույս տեսնել հայա­
գիտական երկու հանդեսները՝ «Բազմա­
վեպ»–ը՝ Վենետիկում, «Հանդես ամսօ­
րյան»՝ Վիեննայում։

Սփյուռքահայ գրականությունը: 
Սփյուռքահայ գրականությունն ունեցել  է 
զարգացման մի քանի փուլ: Առաջին փու­
լին բնորոշ էր հայրենի հողի կարոտի թե­
ման, որն ուներ ընդգծված գյուղագրական 
միտում: Երկրորդ փուլում տիրապետող էր 
դառնում ազգաձուլման վտանգը հաղ­
թահարելու մտահոգությունը: Երկրորդ 
աշխարհամարտի և հետպատերազմյան 
տարիներին դրվեցին պայքարի, հայրե­
նասիրության և ստեղծագործական վե­
րելքի արտահայտիչ սփյուռքահայ նոր 

գրականության հիմքերը: Այն դառնում էր 
համամարդկային ինքնատիպ դիմագծեր 
ունեցող գրականություն:

Գրական կյանքն անհամեմատ աշ­
խույժ էր ԱՄՆ–ում, Ֆրանսիայում, Լիբա­
նանում, մասամբ՝ Թուրքիայում և Իրա­
նում:

Լիբանանահայ գրականության մեջ 
1930–ական թթ. ասպարեզ եկած գրողնե­
րը գրական հասունացում ապրեցին հետ­
պատերազմյան տարիներին: Վահե Վա­
հյանը դարձավ սփյուռքահայ մի ամբողջ 
գրական հոսանքի առաջամարտիկներից 
թե՛ իր խմբագրած «Անի» ամսագրով և 
թե՛ գեղարվեստական ստեղծագործու­
թյուններով, քննադատական–հրապա­
րակախոսական հոդվածներով: Անդրա­
նիկ Ծառուկյանի գլուխգործոցներից  է 
«Մանկություն չունեցող մարդիկ» գիրքը, 
որն արտացոլում է Մեծ եղեռնից փրկված 
որբերի ծանր ու դժվարին ճանապարհը: 
1940–1950–ական թթ. ասպարեզ եկան 
նոր գրողներ՝ Վահե Օշականը, Գառնիկ 
Ադդարյանը և ուրիշներ:

Սփյուռքահայ գրական կյանքի 
կարևոր դեմքերից  է բանաստեղծ, դրա­
մատուրգ Մուշեղ Իշխանը: Նրա ստեղծա­
գործության ներքին ազդակը տարագիր 
հայի պայքարն է ուծացման վտանգի դեմ` 
հանուն սեփական դիմագծի պահպան­
ման, ազգային և համամարդկային իդե­
ալների կենսագործման:

Հայազգի գրողների մի մասը ստեղծա­
գործում էր օտար լեզուներով: Ամենանշա­
նավորը անգլերենով ստեղծագործող 
ամերիկահայ Վիլ յամ Սարոյանն  էր, որն 
արժանացել  է համաշխարհային ճանաչ­
ման: Նա աշխարհում սիրված գրողներից 
մեկն է, «մարդկային սրտի համընդհանուր 
լեզվով» է գրել և հոգով մնացել է հայ: Ինչի 
մասին էլ որ գրել է, պահպանել է ազգային 

8	 Հայոց պատմություն — 12, բնագիտ.

պատկանելության գիտակցումը, հաճախ 
պատկերել  է հայ հերոսների, ներկայաց­
րել հայկական միջավայր:

Սփյուռքահայ կերպարվեստը: 
Սփյուռքահայ կերպարվեստին ու քան­
դակագործությանը բնորոշ  է ազգային 
ավանդույթների հենքի վրա սեփական 
դիմագծի կերտումը:

Եվրոպայում ստեղծագործող նշանա­
վոր նկարիչներից էր Ժիրայր Օրագյանը, 
որն ապրում և ստեղծագործում  էր Իտա­
լիայում: Նրա ստեղծագործություններից 
ճանաչված  են «Որբեր», «Եղեռնը» և այլ 
կտավներ:

Ֆրանսիական արդի գեղարվեստի 
խոշոր դեմքերից  էր Գառզուն (Գառնիկ 
Զուլումյան): Նա միջազգային համբավ էր 
ձեռք բերել 1953–ից, երբ Փարիզում բաց­
վել  էր նրա վենետիկյան բնանկարների 
ցուցահանդեսը: Նշանավոր  են Գառ­
զուի «Հայտնություն», «Ապոկալիպսիս», 
«Երկրային դրախտ» ու այլ նկարաշա­
րեր, ինչպես և գրքերի նկարազարդում­
ներ ու գրաֆիկական գործեր (վիմագրու­
թյուններ): 1979  թ. Գառզուն ընտրվել  է 
Ֆրանսիայի գեղարվեստի ակադեմիայի 
անդամ:

Ֆրանսիական արդի արվեստի ակա­
նավոր դեմքերից  է Ժանսեմը (Հովհան­
նես Սեմերջյան): 1954  թ. տակավին 
երիտասարդ՝ 34–ամյա Ժանսեմին Ֆրան­
սիայում ազգային կենսաթոշակ  է նշա­
նակվել: Նրա ստեղծագործության վրա 
խոր հետք  են թողել Մեծ եղեռնի արհա­
վիրքները:

XX դարի ամերիկյան արվեստում 
բացառիկ տեղ  է գրավում Արշիլ Գոր­
կին (Ոստանիկ Ադոյան): 1920  թվակա­
նից հաստատվել  է ԱՄՆ–ում: «Ինչպես 
մորս ասեղնագործ գոգնոցը բացվում  է 
իմ կյանքում» (1944), «Արորը և երգը» 

(1947) ու այլ կտավներ համաշխարհային 
հռչակ են բերել նրան՝ դարձնելով «գերի­
րապաշտական էքսպրեսիոնիզմ» ուղղու­
թյան սկզբնավորողը:

Արտերկրի հայ նշանավոր դեմքեր: 
Գրականության մեջ, արվեստի բնագա­
վառում կան դեմքեր, որ, դուրս գալով հայ­
կական շրջանակներից, հասել են համաշ­
խարհային ճանաչման: Նրանցից է Շառլ 
Ազնավուրը` մեծատաղանդ աշխարհահռ­
չակ արվեստագետը: Շ. Ազնավուրը հայտ­
նի է որպես ֆրանսիացի երգիչ, բայց նրա 
երգարվեստում իր տեղն ունի հայկական 
մեղեդին:

Երգչուհի Լուսին Ամարան նույնպես 
հռչակված և ճանաչված  էր ամբողջ աշ­
խարհում:

Համաշխարհային կինոարվեստի 
ականավոր ներկայացուցիչներից Ռու­
բեն Մամուլ յանը ծնվել  է հայ արվեստին 
ծառայողի ընտանիքում: Մոսկվայում 
կրթություն ստանալով և ռուսական ռեա­
լիստական թատրոնի ավանդներով զին­
վելով՝ նա իր տաղանդի շնորհիվ հասել է 
միջազգային ճանաչման:

Հայրենիք—Սփյուռք մշակութային 
կապերի ամրապնդումը: Հայրենիք—
Սփյուռք մշակութային կապերի մերձեց­
ման համար կարևոր ազդակ ծառայեցին 
Հայաստանում խորհրդային կարգերի 
հաստատման 40–ամյա հոբել յանի նշու­
մը, Մեսրոպ Մաշտոցի ծննդյան 1600 և 
Սայաթ–Նովայի 250–ամյակների հանդի­
սությունների կազմակերպումը։

Հայրենիք—Սփյուռք կապերի ամ­
րապնդման գործում էական դեր խա­
ղացին նաև հայ արվեստի գործիչների 
փոխադարձ այցելությունները, հայ գրող­
ների գրքերի հրատարակումները Հա­
յաստանում և Սփյուռքում։



115

Մայր Հայաստանի և Սփյուռքի հա­
րաբերություններում նշանակալից իրա­
դարձություն էր 1980 թ. նոյեմբերի 24–ին 
Երևանում բացված սփյուռքահայության 
ներկայացուցիչների ժողովը։ Ժողովի 
նշանաբանն  էր՝ «Վերածնված հայրենի­
քը և Սփյուռքը. պայքար հանուն խաղա­
ղության և առաջադիմության»։

Հայկական մշակույթի զարգացման, 
հայրենիք—Սփյուռք մշակութային կապե­
րի ամրապնդման գործում մեծ ջանքեր էր 
գործադրում Հայ եկեղեցին՝ Ամենայն 
հայոց կաթողիկոս Վազգեն Ա–ի գլխավո­
րությամբ։

Հարցեր և առաջադրանքներ

1. Փաստերով հիմնավորե՛ք, որ դպրոցական կյանքը վերելք  էր ապրում: Թվարկե՛ք 
Սփյուռքի նշանավոր ուսումնական հաստատություններ:

2. Ի՞նչ դեր էր խաղում մամուլը սփյուռքահայության կյանքում: Ի՞նչ նշանավոր սփյուռ­
քահայ պարբերականներ գիտեք, որտե՞ղ էին դրանք հրատարակվում:

3. Սփյուռքահայ գրականության նշանավոր ներկայացուցիչներից ո՞ւմ գիտեք. թվար­
կե՛ք նրանց ստեղծագործություններից:

4. Ո՞ր նշանավոր սփյուռքահայ կերպարվեստագետներին գիտեք: Թվարկե՛ք նրանց 
գործերը:

5. Գնահատե՛ք սփյուռքահայ մշակութային գործիչների դերը համաշխարհային մշա­
կույթում:

6. Ձեր կարծիքով ինչո՞վ էր պայմանավորված հայրենիք—Սփյուռք կապերի աշխուժա­
ցումը: Ի՞նչ միջոցառումներ իրականացվեցին այդ կապերի սերտացման ուղղու­
թյամբ:

ԳԼՈՒԽ 3. ՀԱՅԿԱԿԱՆ ՄՇԱԿՈՒՅԹԻ ԱՐԴԻ ՎԻՃԱԿԸ

§ 1. ԿՐԹԱՄՇԱԿՈՒԹԱՅԻՆ ԿՅԱՆՔԸ

Մշակույթի վիճակը: Անկախության 

հռչակումից հետո վերացվեցին գաղա­

փարական կապանքները, որոնք կաշ­

կանդում էին մշակույթի, մասնավորապես 

ազգային մշակույթի զարգացումը: Ազատ 

ստեղծագործելու հնարավորություններ 

ընձեռվեցին: Բայց սոցիալ–տնտեսական 

դժվարին իրադրությունը բացասական 

ազդեցություն ունեցավ հոգևոր–մշակու­

թային կյանքի վրա: Ճգնաժամ ապրե­

ցին հայ թատրոնը և կինոն, կրճատվեց 

գրատպությունը, խախտվեցին մշակու­

թային կապերը, ծանր վիճակում հայտն­
վեց գիտությունը:

Մշակույթի կոթողները, ճարտարա­
պետական հուշարձանները, թատրոնի և 
կինոյի շենքերը հայտնվեցին անմխիթար 
վիճակում: Արվեստի որոշ հիմնարկների 
սեփականաշնորհման հետևանքով ստեղ­
ծագործական շատ խմբեր անգործության 
մատնվեցին: Այդուհանդերձ, սոցիալ–
տնտեսական ծանր ճգնաժամը չէր կարող 
լիովին արգելակել մշակույթի զարգացու­
մը: Այդ բնագավառի շատ աշխատողներ 
շարունակում էին գործել ժամանակի պա­

հանջներին համահունչ: Պատահական չէ, 
որ Հայաստանի թատերական խմբերը, 
երգի և պարի համույթներն ունեցան նաև 
լուրջ ձեռքբերումներ:

Կրթական վերափոխումների քա­
ղաքականությունը: Հայաստանի ան­
կախ հանրապետության հռչակումից 
հետո սկսվեց կրթամշակութային ոլոր­
տի վերափոխումը: Խորհրդային Հայաս­
տանում ձեռք էր բերվել բարձր կրթական 
մակարդակ: Բայց անկախությունից հե­
տո կրթական ոլորտը դժվարին վիճակի 
մեջ հայտնվեց: Նախկին համակարգը, 
որն ընդգրկում  էր կրթության երեք հիմ­
նական աստիճանները (միջնակարգ, 
միջնակարգ–մասնագիտական և բարձ­
րագույն), փոխարինվեց բազմաստիճան 
համակարգով:

Հատկապես ծանր  էր հանրակրթու­
թյան վիճակը: Դպրոցների համար հրա­
տարակվեցին նոր դասագրքեր, որոնցից 
ոչ բոլորն  էին համապատասխանում հայ 
ազգային դպրոցի առջև դրված խնդիրնե­
րին: Ջեռուցման բացակայության պատ­
ճառով ուսումնական տարվա և դասաժա­
մերի տևողության կրճատումը, լավագույն 
ուսուցիչների արտահոսքը, դասագրքե­
րի, մեթոդական և օժանդակ գրականու­
թյան պակասը, գրենական պիտույքնե­
րի թանկությունը և այլ հանգամանքներ 
դժվարացրին ուսումնական գործընթացը: 
Ծանր վիճակում  էր դպրոցների նյութա­
տեխնիկական բազան, շինությունները 
չէին վերանորոգվում, և դրանց հետագա 
շահագործումը դառնում էր վտանգավոր:

Բարձրագույն կրթությամբ շատ ուսու­
ցիչներ, հիմնականում` տղամարդիկ, սո­
ցիալական ծանր վիճակի պատճառով հե­
ռանում էին դպրոցից:

Կային նաև դրական տեղաշարժեր: 
Միջնակարգ դպրոցները ստացան որո­

շակի ազատություն, հատկապես՝ բարձր 
դասարաններում լրացուցիչ առարկաներ 
անցնելու, այլընտրանքային ծրագրեր 
և ուսումնական ձեռնարկներ ընտրելու 
հարցերում:

Միջնակարգ կրթությունը բաժանվեց 
երեք աստիճանի` տարրական (4 տա­
րի), միջին (5 տարի) և ավագ (3 տարի) 
դպրոցներ: Ուսուցումը հանրակրթական 
դպրոցներում ազատվեց կոմունիստա­
կան գաղափարախոսության կապանք­
ներից: Պետությունը չէր խոչընդոտում 
տարբեր տիպի, այդ թվում` մասնավոր 
դպրոցների ստեղծմանը:

Փոփոխություններ կատարվեցին 
հանրապետության բարձրագույն կրթու­
թյան ոլորտում: Բուհերի ուսումնական 
ծրագրերից հանվեցին անցյալում պար­
տադիր առարկաները` կոմունիստական 
կուսակցության պատմությունը, մարքս–
լենինյան փիլիսոփայությունը, գիտական 
կոմունիզմը, գիտական աթեիզմը և այլն:

Միջազգային կրթական համակարգի 
մեջ ներգրավվելու նպատակ  էր հետա­
պնդում կառավարության 1995 թ. հունիսի 
12–ի որոշումը՝ բուհերում ուսուցման նոր` 
եռաստիճան համակարգի անցնելու մա­
սին. բակալավրիատ` 4 տարի, մագիստ­
րատուրա` 2 տարի, և ասպիրանտուրա 
(կադրերի պատրաստում բուհերի և գի­
տահետազոտական հիմնարկների հա­
մար):

Բուհերի ինքնուրույնությունն ընդլայն­
վեց, աշխուժացավ նրանց համագործակ­
ցությունն արտասահմանյան ուսումնա­
կան և գիտական հաստատությունների 
հետ:

Բժշկական, պոլիտեխնիկական (ճար­
տարագիտական), մանկավարժական և 
այլ ինստիտուտներ վերանվանվեցին ու 
դարձան համալսարաններ կամ ակադե­

միաներ: 1991 թ. հիմնադրվեց Հայաստա­
նի ամերիկյան համալսարանը (ՀԱՀ)` 
որպես Կալիֆոռնիայի (ԱՄՆ) համալսա­
րանի մասնաճյուղ:

Եթե 1990–ական թթ. շեմին Հայաստա­
նում գործում էր պետական 13 բուհ, որտեղ 
կադրեր էին պատրաստվում 103 մասնա­
գիտությունների գծով, ապա 2000  թ.` 15 
պետական բուհ` ավելի քան 158 մասնա­
գիտություններով:

Նոր տնտեսական համակարգի պայ­
մաններում բացված բազմաթիվ ոչ պե­
տական համալսարանների ու քոլեջնե­
րի մեծ մասի մակարդակը շատ ցածր  էր 
բուհերին ներկայացվող պահանջներից, 
և մասնավոր շատ ուսումնական հաս­
տատություններ ժամանակի ընթացքում 
փակվեցին:

Գիտության վիճակը: ԽՍՀՄ գոյու­
թյան պայմաններում Հայաստանի գի­
տությունը և կրթությունը խորհրդային 
տերության երբեմնի հզոր ու միասնական 
գիտական համալիրի օրգանական բա­
ղադրիչն  էին: Մինչև ԽՍՀՄ փլուզումը 
Հայաստանը գիտության զարգացման 
ցուցանիշներով առաջնակարգ դիրքեր էր 
գրավում նախկին միութենական հանրա­
պետությունների շարքում:

Հայաստանի անկախացումից հետո 
ստեղծված տնտեսական ծանր վիճակը, 
նյութական և ֆինանսական միջոցների 
անբավարարությունը, երկրի տնտեսա­
կան շրջափակումը, գիտական կապերի 
խզումը, գիտական տեղեկատվության 
սղությունը հանգեցրին հանրապետու­
թյունում գիտական կյանքի լճացմանը: 
Խաթարվեցին հիմնարար ու կիրառական 
գիտությունների և արտադրության միջև 
գոյություն ունեցող փոխադարձ կապե­
րը, տկարացան ժամանակին մեծ համ­
բավ ձեռք բերած գիտական դպրոցները: 

Գիտությունը դիտարկվում  էր որպես չա­
փազանց ծախսատար բնագավառ և պե­
տական միջոցներից ֆինանսավորվում էր 
նվազագույն չափով:

Հայաստանի ճյուղային գիտահետա­
զոտական ինստիտուտների մեծ մասը` 
մոտ 80 %–ը, որ նախկինում կուտակել էր 
նյութատեխնիկական զգալի պաշար­
ներ, գիտական և ինժեներատեխնիկա­
կան կադրեր, թուլացավ, մնացածներն էլ, 
նախկին միութենական գործընկերների 
հետ համատեղ կատարվող մշակումների 
ֆինանսավորման շնորհիվ, հազիվ կարո­
ղացան գոյատևել:

Հանրապետության գիտական համա­
լիրի քայքայումը հանգեցրեց գիտական 
կադրերի («ուղեղների») արտահոսքի: 
Ռազմավարական և ազգային հետազո­
տությունների կենտրոնի հարցումների 
համաձայն՝ միայն ՀՀ ԳԱԱ–ի համակար­
գից 1991–1995  թթ. հեռացել  էր 800 գի­
տաշխատող, որոնցից 200–ը մշտական 
բնակության էր մեկնել արտասահմանյան 
երկրներ:

Կադրային տեղաշարժ էր կատարվում 
նաև այսպես կոչված «ներքին արտահոս­
քի» միջոցով: Գիտնականներից շատերը, 
որոնք միջոցներ չունեին արտասահման 
մեկնելու, թողնում  էին գիտական աշխա­
տանքը և տեղափոխվում գործունեության 
այլ ասպարեզներ, որտեղ հնարավոր  էր 
ապահովել կյանքի քիչ թե շատ տանելի 
պայմաններ:

Բայցևայնպես, անկախության պայ­
մաններում հետզհետե հնարավոր դար­
ձավ կապեր հաստատել աշխարհի առա­
ջատար գիտական կենտրոնների հետ, 
ուսումնասիրել և կիրառել գիտության 
կազմակերպման համաշխարհային փոր­
ձը: Հատկանշական  է, որ Հայաստանի 
գիտական ներուժի օգտագործման հար­



118

ցում հետաքրքրություններ  էին հանդես 
բերում ոչ միայն Արևմուտքի համալ­
սարաններն ու գիտահետազոտական 
կենտրոնները, այլև ռազմական բնույթի, 
մասնավորապես Հյուսիսատլանտյան 
դաշինքի (ՆԱՏՕ) կառույցները: Հայաս­
տանի գիտնականների արտասահմա­
նյան երկարաժամկետ գործուղումների մի 
մասը ֆինանսավորում էին «Հումբոլդտի» 

(ԳԴՀ), «Բենջամին Ֆրանկլինի» (ԱՄՆ), 
«Սորոսի» (ԱՄՆ) հիմնադրամները և այլն:

Ժամանակի ընթացքում գիտության 
ոլորտում նկատվեցին ձեռքբերումներ: 
Այժմ կրկին հայ գիտնականները լուրջ 
ուսումնասիրություններ  են կատարում և 
իրենց խոսքն  են ասում բնական գիտու­
թյունների, բժշկության, տեղեկատվական 
տեխնոլոգիաների ոլորտներում:

Հարցեր և առաջադրանքներ

1. Ներկայացրե՛ք անկախության սկզբնական շրջանում մշակույթի ճգնաժամի պատ­
ճառները:

2. Ի՞նչ փոփոխություններ տեղի ունեցան կրթության բնագավառում անկախության 
առաջին տարիներին: Փորձե՛ք վերհանել կրթական մակարդակի անկման պատ­
ճառները: Ներկայացրե՛ք ՀՀ արդի կրթական համակարգը:

3. Ինչո՞ւ գիտությունը հայտնվեց դժվարին վիճակում: Ի՞նչ հետևանքներ ունեցավ 
«ուղեղների արտահոսքը»: Պետության կողմից ի՞նչ քայլեր են ձեռնարկվում գիտու­
թյան զարգացման նպատակով:

§ 2. ԱՐԴԻ ՀԱՅ ԳՐԱԿԱՆՈՒԹՅՈՒՆԸ ԵՎ ԱՐՎԵՍՏԸ

Գրականությունը: Հայաստանի եր­
րորդ հանրապետության հռչակումից հե­
տո ստեղծագործական գործունեությունը 
շարունակեցին գրական ավագ, միջին ու 
երիտասարդ սերունդները: Չափածո եր­
կերի նոր ժողովածուներով ու շարքերով 
հանդես եկան նշանավոր բանաստեղծ­
ներ Համո Սահյանը, Վահագն Դավթյա­
նը, Սիլվա Կապուտիկյանը, Ռազմիկ Դա­
վոյանը: Գրական կյանքի զարգացմանն 
իրենց մասնակցությունն ունեցան ավագ 
սերնդի ականավոր ներկայացուցիչներ 
Հրանտ Մաթևոսյանը, Աղասի Այվազյա­
նը, Զորայր Խալափյանը և ուրիշներ:

Ժամանակակից մարդու հոգեբա­
նությանը, հասարակական բարդ խն­
դիրների քննությանն  են նվիրված Լևոն 
Խեչոյանի «Խնկի ծառեր», Գուրգեն Խան­
ջյանի «Շարժասանդուղք» և «Ստվերներ 

խամաճիկների փողոցում», Արմեն Շեկո­
յանի «Մետաքսի ճանապարհը» ժողովա­
ծուները:

Անկախության տարիներին լույս տե­
սան մի շարք պատմավեպեր, որոնք շա­
րունակեցին զարգացնել հայ դասական 
պատմավեպի հարուստ ավանդույթները:

Թատերգության ասպարեզում հե­
տաքրքիր պիեսներով հանդես եկան 
Ա. Այվազյանը, Ն. Ադալ յանը, Պ. Զեյթուն­
ցյանը, Գ. Խանջյանը և ուրիշներ:

Նկարչությունը և քանդակագոր­
ծությունը: Հետխորհրդային առա­
ջին տարիներին դժվարին վիճակում 
հայտնվեցին նաև ազգային կերպար­
վեստն ու ճարտարապետությունը:

Ազգային արվեստն աշխարհին մա­
տուցելու տեսակետից նշանակալից  էր 
Գերմանիայի Բոխում քաղաքում 1995  թ. 

հունվարին բացված, մոտ երեք ամիս 
տևած «Հայաստան. հին մշակույթի վե­
րագտնված երկիր» ցուցահանդեսը, ուր 
ներկայացված  էին նախապատմական 
շրջանից ցայսօր հայերի ստեղծած մշա­
կութային արժեքները:

Գեղարվեստական կյանքում որոշ աշ­
խուժություն մտցրին մասնավոր պատ­
կերասրահները: Այսօր Հայաստանում 
դրանցից հայտնի է «Մկրտչյան» պատկե­
րասրահը, որի ուշադրության կենտրոնում 
XIX–XX դարերի հայ դասական կերպար­
վեստն  է: Սփյուռքահայ նկարչուհի Սո­
նիա Պալասանյանի նախաձեռնությամբ 
1994  թ. Երևանում կազմակերպվեց, 
1995  թ. պաշտոնապես գրանցվեց, իսկ 
մեկ տարի անց իր դռները բացեց Նորա­
րար փորձառական արվեստի կենտրոնը 
(ՆՓԱԿ)՝ սեփական պատկերասրահով:

1990–ական թթ. ևս, ինչպես խորհր­
դային շրջանում, հայ կերպարվեստի 
առաջատար ճյուղը գեղանկարն  էր: Այդ 
ասպարեզում աչքի ընկան Սարգիս Մու­
րադյանը («Զարթոնք»), Փարավոն Միր­
զոյանը («Նատյուրմորտ դաշտային ծա­
ղիկներով»), Ռուդոլֆ Խաչատրյանը 
(«Բազմաչափ օբյեկտ»), Սոնիա Պալա­
սանյանը («Անվերնագիր»):

1990–ական թթ. մոնումենտալ արձա­
նագործության համար դժվարին տարի­
ներ  էին: Այնուամենայնիվ, այդ ժամա­
նակ Հայաստանում ստեղծվեցին զոհված 
ազատամարտիկների և Սպիտակի երկ­
րաշարժի զոհերի հիշատակը հավերժաց­
նող մի շարք հուշարձաններ:

Դարասկզբի առաջին տասնամյակում 
Երևանում կանգնեցված հուշարձաննե­
րից հայտնի են Արա Շիրազի «Զորավար 
Անդրանիկ» (2002) և Նորայր Կարգա­
նյանի «Հովհաննես Բաղրամյան» (2003) 
ձիարձանները, Յուրի Պետրոսյանի 

«Հովհաննես Այվազովսկի» (2003), Գևորգ 
Գևորգյանի «Ծովակալ Իսակով» (2006) 
արձանները և այլն: Վերջին տարիների 
ստեղծագործություններից  են Գյումրիում 
տեղադրված Մհեր Մկրտչյանի հուշար­
ձանը (հեղ.՝ Ա. Շիրազ), Գարեգին Նժդե­
հին նվիրված հուշահամալիրը Կապանում 
(հեղ.՝ Գ. Գևորգյան) և այլն:

Երաժշտությունը: Անկախության 
առաջին տարիներին դժվար կացության 
մեջ հայտնվեց հայ երաժշտարվեստը: 

Հրանտ Մաթևոսյան

Հովհաննես Բաղրամյանի ձիարձանը Երևանում

Սակայն ժամանակի ընթացքում իրավի­
ճակը սկսեց կարգավորվել:

Սփյուռքահայ շատ արվեստագետներ 
եկան Հայաստան, մասնակցեցին մշա­
կութային վերաշինության գործին: Առա­
ջիններից  էր դիրիժոր և կոմպոզիտոր 
Լորիս Ճգնավորյանը, որը մինչև 2000 թ. 
ստանձնեց Հայաստանի ֆիլհարմոնիկ 
նվագախմբի ղեկավարությունը: 1991  թ. 
նա հիմնեց Գյումրիի մշակութային կենտ­
րոնը: Հայաստանում իր գործունեությու­
նը վերսկսեց աշխարհահռչակ դիրիժոր 

Օհան Դուրյանը: Սփյուռքահայ հանրա­
հայտ երաժիշտներից Արամ Ղարաբեկյա­
նը ստանձնեց Հայաստանի պետական 
կամերային նվագախմբի ղեկավարությու­
նը՝ բարձրացնելով այն նոր աստիճանի, 
հանդես գալով աշխարհի տարբեր երկր­
ներում:

Ճանաչված կոմպոզիտոր Էդգար 
Հովհաննիսյանը (1930–1998  թթ.), որի 
ստեղծագործությունը հիմնականում 
կապված է մեր ժողովրդի պատմության և 
արդի կյանքի հետ, նոր իրականությունն 
իմաստավորեց խոհափիլիսոփայական 
երկերով («Գողգոթա» սիմֆոնիկ պոեմ, 
1993  թ., «Գրիգոր Նարեկացի» օրատո­
րիա, 1995 թ.):

Կոմպոզիտոր Տիգրան Մանսուրյա­
նի ստեղծագործությունը համաեվրոպա­
կան երաժշտական մշակույթի լավագույն 
ավանդույթների սինթեզն է՝ հիմնված կո­
միտասյան սկզբունքների վրա:

Թատրոնը: Հայ թատրոնի վերջին 
քսանամյակն առանձնանում  է հիմնա­
րար փոփոխություններով: Աստիճանա­
բար երկրի սոցիալ–տնտեսական վիճակի 

Էդգար Հովհաննիսյան

Հայաստանի ֆիլհարմոնիկ նվագախումբը

կայունացման հետ թատերական կյանքը 
կարգավորվեց:

1990–ականների սկզբին պետական 
թատրոնների կողքին հայտնվեցին մաս­
նավոր թատերական խմբեր: 1991–ին 
ստեղծվեց Համազգային թատրոնը, որը 
կազմակերպվեց իբրև խաղացանկային 
թատրոն՝ մշտական թատերախմբով: 
Տասնամյա գործունեությունից հետո այս 
թատրոնը դարձավ պետական:

1990–ականների վերջից Հայաստա­
նում սկսեցին կազմակերպվել թատերա­
կան փառատոններ` հանրապետական ու 
միջազգային: Միջազգային փառատոն­
ների շրջանակում Հայաստան են ժամա­
նում արտերկրի հայտնի թատերախմբեր, 
բեմադրիչներ ու դերասաններ:

Կինոն: Անկախության առաջին տաս­
նամյակի շատ բարդ պայմաններում Հա­
յաստանում նկարահանվել  են տասնյակ 
լիամետրաժ ու կարճամետրաժ խաղար­
կային ֆիլմեր և բազմաթիվ վավերագ­
րական կինոնկարներ: Այդ տարիներին 
հիմնվեցին մի շարք անկախ ստուդի­
աներ: Ֆիլմերի մի մասը ոճի առումով 
մեր կինոյի ավանդական հիմքի վրա  է 
ստեղծված (Առնոլդ Աղաբաբովի «Որտե՞ղ 
էիր, մա՛րդ Աստծո», Արման Մանարյանի 
«Ընկեր Փանջունի», Դմիտրի Կեսայան­
ցի «Անիծվածները» և այլն): Մյուս մասը 
առավել նոր կինոմտածողության կրողն է 
(Սուրեն Բաբայանի «Արյուն», Միքայել 
Դովլաթյանի «Լաբիրինթոս», Հարություն 
Խաչատրյանի «Վերադարձ ավետյաց եր­
կիր», Վիգեն Չալդրանյանի «Ձայն բար­
բառոյ…», «Տէ՛ր, ողորմեա՛» ֆիլմերը):

Հայ ռեժիսորների ֆիլմերը ներկայաց­
վում  են միջազգային կինոփառատոննե­
րում: Հայաստանում նույնպես կազմա­
կերպվում  են կինոփառատոններ, որոնց 
մեջ առաջնությունը, որպես մշակութային 

իրադարձություն, պատկանում  է «Ոսկե 
ծիրան» միջազգային ամենամյա կինո­
փառատոնին:

Սփյուռքահայ մշակույթը: Հայրե­
նի երկրից հեռու՝ օտար ափերում ապրող 
հայությունը, հարմարվելով և միասնաց­
վելով իր բնակության երկրի հասարակա­
կան պայմաններին, մշտապես մտահոգ­
վել  է հոգևոր կյանքի կազմակերպման, 
ազգային ինքնությունը պահպանելու 
խնդիրներով: Համաշխարհայնացման 
(գլոբալացման) գործընթացի պայման­
ներում առավել, քան երբևէ կարևորվում է 
հայապահպանության խնդիրը: Այստեղ 
մեծ դեր է վերապահված Սփյուռքում գոր­
ծող ազգային, հոգևոր և մշակութային բո­
լոր կառույցներին:

Հայկական դպրոցների թիվը Սփյուռ­
քում թեև նվազում  է, սակայն այսօր էլ, 
հատկապես մեծ գաղթօջախներում գոր­
ծող հայկական դպրոցները շարունա­
կում  են ծանրակշիռ դեր ունենալ հայա­
պահպանության գործում: Այդ դպրոցների 
մի մասն ունի միայն տարրական դասա­
րաններ: Կան լրիվ միջնակարգ ուսուց­
ման, ինչպես և կիրակնօրյա դպրոցներ: 
Բարձրագույն կրթական հաստատու­
թյուն  են Հայկազյան համալսարանը, 
Հայագիտական բարձրագույն հիմնար­
կը (Բեյրութ): Հայագիտական ամբի­
ոններ  են գործում աշխարհի տարբեր 
համալսարաններում (Կալիֆոռնիա, Մի­
չիգան, Հարվարդ, Օքսֆորդ, Փարիզ, Վե­
նետիկ և այլն):

Հայաստանի անկախության, Հայաս­
տան—Սփյուռք համաժողովների, գրող­
ների համատեղ համագումարների մթնո­
լորտում սփյուռքահայ գրականությունը 
ստանձնել է նոր խնդիրներ:

Սփյուռքահայ գրականությունը ստեղծ­
վել է աշխարհի տարբեր երկրներում, քա­

ղաքական տարբեր պայմաններում, 
հետևաբար զարգացման տարբեր հնա­
րավորություններ ու ազդակներ է ունեցել:

Պոլսահայ գրական կյանքում, չնայած 
ազգային թեմաներով ստեղծագործելու՝ 
իշխանությունների հարուցած արգելք­
ներին, աշխուժացում մտցրեց գրական 
մի ողջ սերունդ: Այն ներկայացնում  էին 
Զահրատը, Զարեհ Խրախունին, Ռոպեր 
Հատտեճյանը և ուրիշներ՝ փորձառու Հա­
կոբ Մնձուրու հետ միասին:

Սերը Հայաստանի նկատմամբ իր ար­
տացոլումն  է գտել իրանահայ բանաս­
տեղծների տարբեր սերունդների՝ Դևի, 
Արամ Գառոնեի, Հովհաննես Մարդի, 
Գալուստ Խանենցի, Զորայր Միրզոյա­
նի և այլոց ստեղծագործություններում: 
Տարագիր բանաստեղծների հոգում հայ­
րենիքը մշտական գոյություն  է, սիրո ու 
ներշնչանքի առարկա:

Սփյուռքահայ բանաստեղծության դի­
մագիծը ստեղծում ու ամբողջացնում  են 
բանաստեղծներ Զավեն Սյուրմել յանը, 
Բյուզանդ Թոփալ յանը, Վազգեն Շուշա­
նյանը և ուրիշներ: Վերջին տասնամյակ­
ներին համաշխարհային ճանաչում ձեռք 
բերեց Վիլ յամ Սարոյանի ավանդույթ­
ների շարունակող, ամերիկահայ գրող 
Փիթեր Պալաքյանը, որի ստեղծագործու­
թյունների մեջ առանձնանում է Հայոց մեծ 
եղեռնի թեման:

Վերջին երկու տասնամյակի սփյուռ­
քահայ բանաստեղծությունն աչքի  է ընկ­
նում ոճական–արտահայտչական ձևերի 
նորացման, ազգային ու եվրոպական բա­
նաստեղծության խաչաձևման փորձերով, 
բովանդակության մեջ համամարդկային 
որակի հարստացմամբ:

Վերջին տասնամյակներում զարգա­
ցում է ապրում սփյուռքահայ արվեստը:

Մեծ է իրանահայ երաժիշտների ներդ­
րումը հայ ազգային և իրանական ժողովր­
դական երաժշտության մեջ: Թեհրանի 
օպերային թատրոնում երգել  են Հ.  Կա­
րախանյանը, Ս. Աղաբաբյանը, Շ. Մակա­
րյանը: Գործող հայկական երգչախմբե­
րից են «Գողթան», «Գուսան», «Անի» և այլ 
խմբեր: Վերջին տարիներին հռչակվեց 
«Գոհար» երգչախումբը, որը շրջեց շատ 
երկրներում:

Թատրոնի ու կինոարվեստի ոլոր­
տում իրենց ներդրումն ունեն լիբանա­
նահայերը: Լիբանանահայ թատերական 
կյանքում կարևոր ավանդ ունի Ժիրայր 
Խաչերյանը: Աչքի ընկնող բեմադրու­
թյուններով  է հանդես գալիս «Գասպար 
Իփեկյան» թատերախումբը: Կինոարվես­
տի բնագավառում աչքի է ընկնում Լիբա­
նանում առաջին դերասանական քայլերն 
արած, Եգիպտոսում հռչակ ձեռք բերած 
դերասանուհի Լիզ Սարգիսյանը (Իման):

ԱՄՆ–ում վերջին շրջանում գործում են 
Նյու Յորքի «Համազգային», Բոստոնի 
«Պարոնյան», Լոս Անջելեսի «Վարդան 
Աճեմյան» և այլ թատերախմբեր: Տեղի 
հայկական համայնքի ազգային կյանքի 
շրջանակներում նշանակալի դերակա­
տարում ունեն մի շարք երգչախմբեր:

Ամերիկահայ կինոյի նշանավոր դերա­
սաններից է Ջոն Քյուրքչյանը: Վավերագ­
րական, հատկապես Հայոց ցեղասպա­
նության մասին ֆիլմերի պատրաստման 
գործում գնահատելի է Հայկական ֆիլմե­
րի հիմնադրամի հիմնադիր Մայքլ Հակո­
բյանի կատարած աշխատանքը:

Ինչպես Հայաստանում, այնպես էլ աշ­
խարհում մեծ ճանաչում են ունեցել Հայոց 
ցեղասպանության թեմայով աշխար­
հահռչակ ռեժիսոր Անրի Վեռնոյի նկարա­
հանած «Մայրիկ» և կանադահայ ռեժիսոր 
Ատոմ Էգոյանի «Արարատ» ֆիլմերը:



Հարցեր և առաջադրանքներ

1. Ի՞նչ առանձնահատկություններով է զարգանում արդի հայ գրականությունը: Ընդհա­
նուր գծերով ներկայացրե՛ք արդի հայ գրականության հիմնական ուղղությունները, 
նշանավոր ներկայացուցիչներին և նրանց ստեղծագործությունները:

2. Հակիրճ ներկայացրե՛ք արդի հայ արվեստի զարգացման միտումները, ներկայա­
ցուցիչներին ու նրանց գործերը: Բերե՛ք փաստեր, որոնք վկայում են մշակութային 
կյանքի զարգացման մասին:

3. Որո՞նք են Սփյուռքի գոյության հիմնական հենասյուները: Դրանցից ո՞րն եք կարևո­
րում, ինչո՞ւ: Ի՞նչ նշանավոր կրթական հաստատություններ գիտեք Սփյուռքում:

4. Հայ գրականությունը ի՞նչ առանձնահատկություններով ու ընդհանրություններով է 
զարգանում սփյուռքահայ կենտրոններում: Սփյուռքահայ նշանավոր արձակագիր­
ներից ու բանաստեղծներից ո՞ւմ գիտեք:

5. Համառոտ ներկայացրե՛ք սփյուռքահայ արվեստի զարգացման միտումները, հայտ­
նի գործիչներին ու ստեղծագործությունները: Աղ յուսակի տեսքով ներկայացրե՛ք 
արդի հայ մշակույթը:

1920 թ. դեկտեմբերի 2 — Երևանի համաձայնագրի ստորագրումը և Հայաստանի խորհրդայնա­

ցումը

1922 թ. նոյեմբերի 20 — 1923 թ. հուլիսի 24 — Լոզանի կոնֆերանսը

1925 թ. — Հ. Ադամյանի ստեղծած եռագույն հեռուստատեսության և լուսահեռագրության սարքի 

ցուցադրումը Երևանում

1925 թ. — Հայկական առաջին գեղարվեստական կինոնկարի` «Նամուսի» ցուցադրությունը

1933–1940 թթ. — Երևանի արհեստական կաուչուկի գործարանի կառուցումը

1935 թ. — Հայկական առաջին հնչյունային կինոնկարի` «Պեպո»–ի ցուցադրությունը

1938 թ. — Երևանի Ա. Սպենդիարյանի անվան օպերայի և բալետի պետական թատրոնի բացումը

1939 թ. սեպտեմբերի 1 — 1945 թ. սեպտեմբերի 2 — Երկրորդ աշխարհամարտը

1941 թ. հունիսի 22 — 1945 թ. մայիսի 9 — Հայրենական մեծ պատերազմը

1943 թ. նոյեմբերի 29 — ՀԽՍՀ Գիտությունների ակադեմիայի հիմնադրումը

1945 թ. հուլիսի 22–23 — Հայկական տարածքների հարցի քննարկումը Պոտսդամի կոնֆերանսում

1946–1948 թթ. — Զանգվածային հայրենադարձությունը. աշխարհի 12 երկրներից շուրջ 90 հազար 

հայերի վերադարձը հայրենիք

1947 թ. ապրիլի 30 — մայիսի 4 — Հայկական համաշխարհային կոնգրեսի գումարումը Նյու Յոր­

քում

1949 թ. հունիսի 14 — Հայ բնակչության հոծ զանգվածի արտաքսումն Ալթայի երկրամաս

1956 թ. — Նուրբ օրգանական քիմիայի ինստիտուտի ստեղծումը

1967 թ. — Երևանի էլեկտրոնային արագացուցչի գործարկումը

1976 թ. — Հայկական ատոմակայանի առաջին էներգաբլոկի գործարկումը

1985 թ. մարտ — Վերակառուցման քաղաքականության սկիզբը ԽՍՀՄ–ում

1987 թ. հունիսի 18 — Հայոց ցեղասպանության դատապարտումը Եվրախորհրդարանի կողմից

1988 թ. փետրվարի 20 — ԼՂԻՄ–ի մարզխորհրդի պատմական որոշման ընդունումը

1988 թ. փետրվարի 27–29 — Սումգաիթի հայության կոտորածը

1988 թ. դեկտեմբերի 7 — Սպիտակի աղետալի երկրաշարժը

1989 թ. նոյեմբերի 4 — Հայոց համազգային շարժման առաջին համագումարի բացումը

1989 դեկտեմբերի 1 — «Հայկական ԽՍՀ–ի և Լեռնային Ղարաբաղի վերամիավորման մասին» հա­

մատեղ որոշման ընդունումը

1990 թ. հունվարի 13–20 — Բաքվի հայության կոտորածն ու տեղահանությունը

1990 թ. մայիսի 20 — ՀԽՍՀ Գերագույն խորհրդի այլընտրանքային ընտրությունները

1990  թ. օգոստոսի 4 — Լ.  Տեր–Պետրոսյանի ընտրվելը Հայաստանի Գերագույն խորհրդի նա­

խագահ

1990 թ. օգոստոսի 23 — «Հռչակագիր Հայաստանի անկախության մասին» փաստաթղթի ընդու­

նումը

1991 թ. ապրիլի 30 — մայիսի 7 — «Կոլցո» («Օղակ») ռազմական գործողության իրականացումը

1991 թ. մայիս — 1994 թ. մայիս — Ղարաբաղա–ադրբեջանական պատերազմը

1991  թ. սեպտեմբերի 2 — «Հռչակագիր Լեռնային Ղարաբաղի Հանրապետության հռչակման 

մասին» փաստաթղթի ընդունումը



1991 թ. սեպտեմբերի 21 — Անկախության հանրաքվեի անցկացումը Հայաստանում

1991 թ. սեպտեմբերի 23 — Հայաստանի անկախության հռչակումը

1991 թ. հոկտեմբերի 16 — ՀՀ առաջին նախագահական ընտրությունները

1991 թ. դեկտեմբերի 10 — Լեռնային Ղարաբաղի անկախության հանրաքվեի անցկացումը

1991 թ. դեկտեմբերի 21 — ԱՊՀ–ի ստեղծումը

1992 թ. հունվարի 28 — Հայոց ազգային բանակի ստեղծման սկիզբը

1992 թ. մարտի 2 — ՀՀ–ի դառնալը ՄԱԿ–ի լիիրավ անդամ

1992 թ. մայիսի 9 — Շուշիի ազատագրումը

1992 թ. մայիսի 18 — Լաչինի ազատագրումը. Արցախի շրջափակման օղակի ճեղքումը

1994 թ. մայիսի 12 — Զինադադարի կնքումը. ադրբեջանա–արցախյան պատերազմի ավարտը

1995 թ. հուլիսի 5 — Հայաստանի Հանրապետության Սահմանադրության ընդունումը

1998 թ. փետրվարի 3 — ՀՀ նախագահ Լ. Տեր–Պետրոսյանի հրաժարականը

1999 թ. սեպտեմբեր — Հայաստան—Սփյուռք առաջին խորհրդաժողովը Երևանում

1999 թ. հոկտեմբերի 27 — Արյունալի ահաբեկչություն ՀՀ Ազգային ժողովում

2001 թ. — Քրիստոնեությունը Հայաստանում պետական կրոն հռչակելու 1700–ամյակի տոնակա­

տարությունները

2001 թ. սեպտեմբերի 23 — Երևանի Ս. Գրիգոր Լուսավորիչ եկեղեցու օծումը

2003 թ. սեպտեմբեր — Հայագիտական միջազգային առաջին համաժողովը Երևանում

2004 թ. հուլիս — «Ոսկե ծիրան» միջազգային առաջին կինոփառատոնը Երևանում

2004 թ. օգոստոս — Համահայկական կրթական առաջին համաժողովը Երևանում

2004 թ. օգոստոսի 27 — «Մեկ ազգ, մեկ մշակույթ» համահայկական առաջին փառատոնը Երևանում

2006 թ. դեկտեմբերի 10 — ԼՂՀ Սահմանադրության ընդունումը

2008 թ. փետրվարի 19 — Նախագահական հինգերորդ ընտրությունները ՀՀ–ում

2008 թ. մարտի 1–2 — Հետընտրական մթնոլորտի շիկացումը և ողբերգական դեպքերը Երևանում

2009 թ. հոկտեմբերի 10 — Հայաստանի Հանրապետության և Թուրքիայի միջև «Երկկողմ դիվա­

նագիտական հարաբերությունների հաստատման և զարգացման մասին» արձանագ­

րությունների ստորագրումը Ցյուրիխում

2010  թ. ապրիլի 22 — ՀՀ նախագահի հրամանագրով հայ–թուրքական արձանագրությունների 

վավերացման գործընթացի կասեցումը

2015 թ. ապրիլի 24 — Մեծ եղեռնի 100–րդ տարելիցը՝ «Հիշում եմ և պահանջում»

2015 թ. դեկտեմբերի 6 — ՀՀ սահմանադրական երկրորդ փոփոխությունների հանրաքվեն

2016 թ. ապրիլի 2–5 — Քառօրյա պատերազմը

ԹԹ.)

